
ODLUKA O VISINI, NAČINU I POSTUPKU OSTVARIVANjA PRAVA NA NAKNADU ZA 
PREVOZ NA POSAO I PREVOZ S POSLA U INSTITUCIJAMA BOSNE I HERCEGOVINE 

("Službeni glasnik BiH", br. 72/2017, 61/2022, 41/2026 i 54/2026 – ispravka) 

Član 1 

(Predmet odluke) 

Ovom Odlukom uređuje se visina, način i postupak ostvarivanja prava zaposlenih u 
institucijama Bosne i Hercegovine na naknadu za prevoz na posao i prevoz sa posla, u 
skladu sa članom 41. Zakona o platama i naknadama u institucijama Bosne i 
Hercegovine i članu 50. stav 4. tačka a) Zakona o radu u institucijama Bosne i 
Hercegovine. 

Član 2 

(Pojmovi) 

Pojmovi korišteni u ovoj odluci imaju sledeće značenje: 

a) Relacija mjesto rada-mjesto prebivališta zaposlenog je relacija od adrese mjesta rada 
do adrese mjesta prebivališta zaposlenog. 

b) Udaljenost mjesta rada od mjesta prebivališta zaposlenog je udaljenost od adrese 
mjesta rada do adrese mjesta prebivališta zaposlenog. 

c) Dolazak na posao i odlazak sa posla je dolazak na adresu mjesta rada i odlazak sa 
adrese mjesta rada. 

d) Dnevna naknada je naknada za dnevni dolazak na posao i odlazak sa posla utvrđena 
za relaciju mjesto rada-mjesto prebivališta zaposlenog. 

e) Sedmična naknada je naknada za jedan dolazak i odlazak zaposlenog u toku radne 
sedmice za relaciju mjesto rada- mjesto prebivališta zaposlenog. 

f) Radna sedmica je sedmica u kojoj je broj radnih dana utvrđen na osnovu prosječnog 
radnog vremena od 40 sati sedmično. 

Član 3 

(Visina naknade) 

(1) Zaposlenom u instituciji Bosne i Hercegovine (u daljem tekstu: zaposleni) pripada 
pravo na mjesečnu naknadu troškova prevoza na posao i prevoza sa posla obračunatu na 
osnovu: 

a) zaposlenom čije je mjesto rada udaljeno do 80 kilometara od mjesta prebivališta: 
dnevne naknade za stvarni broj dolazaka na posao i odlazaka sa posla, pod uslovom da 
dnevno putuje na relaciji mjesto rada - mjesto prebivališta. 



b) zaposlenom iz tačke a) ovog stava koji ne putuje dnevno od mjesta rada do mjesta 
prebivališta, kao i zaposlenom čije je mjesto rada udaljeno od mjesta prebivališta 80 i 
više kilometara: sedmične naknade za svaku radnu sedmicu u kojoj je zaposleni ostvario 
minimalno jedan dolazak na posao i odlazak sa posla. Broj sedmičnih naknada na 
mjesečnom nivou ne može biti veći od 4,5. 

c) izuzetno od tačke b) ovog stava, zaposlenom čiji je rad organizovan u smjenama na 
način da za uredno izvršavanje poslova nije potreban svakodnevni dolazak na posao i 
odlazak s posla: dnevne naknade za stvarni broj dolazaka na posao i odlazaka sa posla. 

(2) Broj dolazaka na posao i odlazaka sa posla u mjesecu za koji se vrši obračun naknade 
troškova prevoza ne može biti veći od broja radnih dana u istom mjesecu, utvrđenih na 
osnovu prosječnog radnog vremena od 40 sati sedmično. 

(3) Visina mjesečne naknade troškova prevoza na posao i prevoza s posla koja se 
isplaćuje zaposlenom ne može biti veća od 460,00 KM. 

Član 4 

(Visina dnevne i sedmične naknade) 

(1) Visina dnevne naknade utvrđena je u Tabeli 1: "Visina dnevne naknade troškova 
prevoza na posao i prevoza sa posla u institucijama Bosne i Hercegovine" koja se nalazi 
u prilogu ove odluke i čini njen sastavni dio. 

(2) Visina sedmične naknade utvrđena je u Tabeli 2: "Visina sedmične naknade troškova 
prevoza na posao i prevoza sa posla u institucijama Bosne i Hercegovine" koja se nalazi 
u prilogu ove odluke i čini njen sastavni dio. 

Član 5 

(Udaljenost mjesta rada od mjesta prebivališta) 

(1) Udaljenost mjesta rada od mjesta prebivališta zaposlenog iskazuje se u kilometrima 
(km), cijelim brojem. 

(2) Kod utvrđivanja udaljenosti iz stava (1) ovog člana koristiće se sledeće pravilo 
zaokruživanje brojeva: 

a) u slučaju kada je prvi decimalni broj 1, 2, 3 ili 4 početni cijeli broj ostaje nepromjenjen. 

b) u slučaju kada je prvi decimalni broj 5, 6, 7, 8 ili 9 početni cijeli broj se uvećava za jedan. 

(3) Udaljenost mjesta rada od mjesta prebivališta zaposleni navodi u zahtjevu iz člana 6. 
stav (1) ove odluke. 

(4) Za utvrđivanje udaljenosti mjesta rada od mjesta prebivališta zaposlenog koristi se 
najkraća saobraćajna putna komunikacija na navedenoj relaciji. 



Član 6 

(Postupak ostvarivanja prava na naknadu i istinitost podataka) 

(1) Zaposleni podnosi zahtjev za ostvarivanje prava na naknadu troškova prevoza na 
posao i prevoza sa posla na obrascu čiji izgled i sadržaj propisuje Ministarstvo finansija i 
trezora BiH. Uz zahtjev zaposleni je dužan priložiti i prijavu o mjestu prebivališta, obrazac 
PBA-4. 

(2) Zaposleni iz člana 3. stav (1) tačka a) ove odluke, dužan je dostaviti izjavu ovjerenu od 
strane nadležnog organa/tijela da li dnevno putuje na relaciji mjesto rada-mjesto 
prebivališta ili ne. Izgled i sadržaj izjave propisuje Ministarstvo finansija i trezora BiH. 

(3) Osnovanost zahtjeva za ostvarivanje prava na naknadu troškova prevoza na posao i 
prevoza sa posla utvrđuje se na osnovu podataka navedenih u zahtjevu, izjavi i podataka 
navedenih u prijavi mjesta prebivališta izdatoj od nadležne institucije, a koja je sastavni 
dio službene evidencije organizacijske jedinice nadležne za kadrovske poslove u 
instituciji Bosne i Hercegovine. 

(4) Pravo zaposlenog na naknadu troškova prevoza na posao i prevoza sa posla utvrđuje 
se rješenjem. 

(5) Dostavljanje neistinitih podataka ili neažuriranje podataka relevantnih za ostvarivanje 
prava na naknadu troškova prevoza na posao i prevoza sa posla smatra se težom 
povredom službenih dužnosti i podliježe disciplinskoj i materijalnoj odgovornosti. 

(6) Institucija Bosne i Hercegovine može, u cilju otklanjanja mogućih zloupotreba 
ostvarivanja prava na predmetnu naknadu, rješenjem formirati posebnu komisiju za 
utvrđivanje činjeničnog stanja u svakom pojedinačnom slučaju. 

Član 7 

(Izuzetci u primjeni) 

(1) Ukoliko je institucija Bosne i Hercegovine zaposlenim organizovala prevoz na posao i 
prevoz sa posla, tada istim ne pripada pravo na naknadu troškova prevoza na posao i 
prevoza s posla utvrđeno odredbama ove odluke. 

(2) Zaposleni kojem pripada pravo na korištenje službenog vozila, utvrđeno u skladu sa 
članom 49. Zakona o platama i naknadama u institucijama Bosne i Hercegovine, ne može 
ostvariti pravo na naknadu troškova prevoza na posao i prevoza s posla ukoliko koristi 
službeno vozilo za dolazak na posao i odlazaka sa posla. 

Član 8 

(Obračun i isplata naknade) 



Obračun i isplata naknade troškova prevoza na posao i prevoza sa posla vrši se uz 
mjesečni obračun i isplatu plata i naknada zaposlenim na osnovu rješenja iz člana 6. stav 
(4) ove odluke i evidencije o prisustvu na radu. 

Član 9 

(Institucije odgovorne za provođenje Odluke) 

Za realizaciju ove Odluke zadužuju se institucije Bosne i Hercegovine i Ministarstvo 
finansija i trezora. 

Član 10 

(Propisivanje izgleda i sadržaja obrazaca) 

U roku od 10 dana od dana donošenja ove Odluke, Ministarstvo finansija i trezora će 
propisati izgled i sadržaj obrazaca iz člana 6. ove Odluke. 

Član 11 

(Prestanak važenja) 

Danom početka primjene ove odluke prestaje da važi Odluka o visini, načinu i postupku 
ostvarivanja prava na naknadu za prevoz na posao i prevoz s posla u institucijama Bosne 
i Hercegovine ("Službeni glasnik BiH", br. 4/09, 58/09 i 6/12). 

Član 12 

(Stupanje na snagu i primjena) 

Ova odluka stupa na snagu danom donošenja i objavljuje se u "Službenom glasniku BiH", 
a primjenjuje se od dana stupanja na snagu Budžeta institucija Bosne i Hercegovine i 
međunarodnih obaveza Bosne i Hercegovine za 2026. godinu. 

Nakon izvršenog sravnjenja izvornog i objavljenog teksta, 

utvrđeno je da se u Odluci o izmjenama Odluke o visini, načinu i 
postupku ostvarivanja prava na naknadu za prijevoz na posao i 
prijevoz sa posla u institucijama Bosne i Hercegovine ("Službeni 
glasnik BiH", broj 41/26), potkrala tehnička pogreška, te se u 
skladu sa članom 101. Poslovnika o radu Vijeća ministara Bosne i 
Hercegovine ("Službeni glasnik BiH", broj 22/03), daje 

ISPRAVKA 
ODLUKE O IZMJENAMA ODLUKE O VISINI, NAČINU I 
POSTUPKU OSTVARIVANJA PRAVA NA NAKNADU ZA 

PRIJEVOZ NA POSAO I PRIJEVOZ SA POSLA U 
INSTITUCIJAMA BOSNE I HERCEGOVINE 

U Odluci o izmjenama Odluke o visini, načinu i postupku 
ostvarivanja prava na naknadu za prijevoz na posao i prijevoz sa 

posla u institucijama Bosne i Hercegovine ("Službeni glasnik 
BiH", broj 41/26) (u daljnjem tekstu: Odluka) izostavljena je 
Tabela 2.: "Visina sedmične naknade troškova prijevoza na posao 
i prijevoza sa posla u institucijama Bosne i Hercegovine". 

Tabela 2.: "Visina sedmične naknade troškova prijevoza na 
posao i prijevoza sa posla u institucijama Bosne i Hercegovine" 
objavljuje se uz ovu Ispravku i čini sastavni dio Odluke. 

Broj 04-02-2-505-2/26 
23. jula 2026. godine 

Sarajevo 

Direktor 
Ureda za zakonodavstvo 

Vijeća ministara BiH 
Mr. Džemail Ćibo, s. r. 

 

  


